
Uraren obra, gizakiaren egoitza 

Izturitzeko eta Otsozelaiko harpeek naturaren ikusgarri miresgarriena eskaintzen dute, Baxe Nafarroaren barrenean. 

Xan Aire 

Donamartiri 

Altxor arraroenak ez omen dira errazak aurkitzeko. Donamartiriko Darricau familiak luzaz izan du altxor erraldoia bere eskuetan. Bere lurretan. Zangopetan. Begien aitzinean. Sudur puntan. XIX. mende bukaera arte, orain Izturitze eta Otsozelai izendatuak diren harpeei ez zieten nehork ere kasurik egiten. Gaztelu tontorraren eskualdean, harpeak bazirela, anitzek zekiten, hori bai. Eta zer? Zer ekartzen ahal du lurrean dagon zulo batek? Arroka? Horrek ez du nehor ere biziarazten. Saguzarren erresuman, ilunbean, zer aberastasun izaten ahal da? Gauza bakarra: lurra. Saguzarren goroztari esker, preseski, lur paregabea biltzen zuten garaian. Baina lur hura karrakatu ahala, sekulako bitxikeriak biltzen hasi ziren. Harri batzuk, labanak bezain zorrotzak... Hezurrak. Historiaurrekoak ote? Ikerlariei aurkeztu zizkieten aurkitutakoak. Eta ikerlariak, harrituak. 1913. urtean, indusketa kanpaina bat hasi zuten harpeetan. Emaitzen arabera, gizakia 8.000 urtez bizi izana zen haitzuloetan. 

Aurignacian kulturako Cro Magnon gizonak (-40 000 / -26 000 k.a) egoitza paregabea zeukan Izturitze eta Donamartiri herrien arteko harpeetan. 2.500 metro koadroko eremua, ekialdera so, ibar osoa ikus zezakeen handik. Urtean bi hilabete pasatzen zituen han. Nomada zela, Aturriko ordokiaren eta Pirinioetako mendietako bidean hortxe gelditzen zen, ehizan aritzeko. Zaldiak hortik pasatzen baitziren udaberrian, mendien arteko hertsidurez baliatuz, gune estrategikoa, hots, haien harrapatzeko. 37.000 k.a. aldera iritsi ziren bertara. Eta 8.000 urte pasa zuten hor, erritmo berean. Hortik, aztarnak gutxituz doaz bigarren hotzaldiagatik lekuz aldatu baitzuten iduriz. Kantabria, Ebro eta batzuetan ekialdeko Pirinioen artean zeukala beren bizi eremua, Izturitze bidegurutze nagusietako bat zuen. Tarte horretan Santimamiñetik ere pasatzen zen, segur aski. 

Gaur egun, Arberua errekak zizelkatua duen obra denen ezagun bihurtu da. Seinaleak salatzen hasten dira Baionatik atera orduko. Baxe Nafarroaren barrenean, 55.000 jende ibiltzen da urtero, gehienak udan, nola ez. Baina azaro erditsutan, aitzinetik deituz baizik ez dira bisitatzen ahal kobazuloak. Lekuaz gozatzeko unerik egokiena, lagunen artean nahi baldin bada. 

Seinaleak ahantzirik, naturak egiten du ongietorria Donamartirin. Herria pasatu eta, bide xume batek eramaten du harpeetara. Horien sarrera bat-batean agertzen dira. Oharkabean. 1913. urtean harpeen balioaz ohartu ziren bezal-bezala. Eta Izturitzeko harpeak ateak zabaltzen ditu. Orotara hiru kobazulo daude, hiru solairuetan. Lehena, Izturitzekoa. Otsozelaikoa da bigarrena, eta azkena, Erberua deitzen dena. 

Mendiaren barrenean sartzeko inpresio bitxia. Historiaurreak interesaturik ez doanak, naturaren bitxikeria nabardenduko du. Korapiloa tripan. Urduritasuna. Zientifikoki, interes handia du lehen kobazulo honek. Harkaitz gainean, baxuerliebean eginiko hainbat irudi daude. Elur orein baten irudia ezagutzen da. Beste bospasei irudi ere daude, baina nehork ez du aurkitu haien zentzua. Historiaurrekoak ez izatea ere baliteke. Burua hamaika bideetan galdurik, Otsozelaiko katedralera heltzen da. 

Katedrala isila. Urrats bakoitzak bere oihartzuna du. Begiek uraren lana ikusten dute, gizakiaren obrak apaindurik. Ikusgarria. Ustekabean aurkitu zuten leku hori, 1929 urtean. Izturitzeko harpearekin lotura egiteko, Darricau jaunak, lekuko jabeak, tunel bat zularazi zuen, eta gero publikoari zabaldu. Estalaktita eta estalagmita erraldoiak daude, harri jauziak, denborak bat-batean gelditzeko aginduak eman balu bezala. 

Bi multzotan banatzen diren beste hainbat irudi daude. Lehenengo multzoan, trazu biziki fineko grabatuak daude, eta beltzez margotutako pinturak ere bai. Grabatutako lau zaldi eta margotutako beste bi, margotutako bisonte bat eta grabatutako orein eme bat irudikatzen dituzte. 

HARPETIK ARTERA. Bigarren multzoa, hogei bat irudik osatzen dute. Zaldi oso bat nabarmentzen da. Irudi horretan, grabatu bidez, hainbat xehetasun anatomiko daude modelatuta; horietako zenbait uhaleria direla interpretatu da, eta horrek, beraz, animaliak «etxekotu» egiten zituztela erran nahi du. Baina, Jesus Altuna ikerlariak dioenez, «lerroak egoki interpretatuta egonagatik ere, ez dago zertan adierazi animalia lotzeko edo hezteko saiakera bat baino gehiago izan zenik». 

Azkenik, Erberua zuloa. Publikoari itxia. Pintura eta grabatu multzo berriez osaturiko hainbat galeria aurkitu dituzte; guztira, ehun iruditik gora daude bertan. Horien artean, zaldiak nagusitzen dira, baina bisonteak, oreinak, ahuntzak eta hartz bat ere badaude. Otsozelaiko marrazkiak publikoari berriki zabalduak baldin badituzte ere, azken gune hori ikerlariek baizik ez dute goxatzen ahal. Arberoa erreka hor dago oraindik, eta haren gora beherak franko arriskutsuak geratzen dira oraindik. 

Amaitu da ibilbidea. Eta galderak hasi dira. Harpeetako museoan, Joelle Darricau dago, etxekoandrea, 80.000 urteko ondare honen jabea. Aitatxiren eskuetatik jaso ditu kobazuloak. Baina ez dauzka bere ontasuntzat. «Lekua familiaren jabegoa da, baina guk ez dugu hala ikusten. Gizartearen ondare gisa baizik. Ez gara jabeak, ondare honen erantzuleak baizik. Lotura bat», azaldu du Darricauk. Leku turistikoa bihurtu arren, harpeak altxor arraroena bezala begiratzen dute jabeek. «Enpresa komertziala da gurea, baina guk ez dugu leizea hondatuko negozioa handitzeagatik. Horregatik, adibidez, Erberukoa ez dugu zabaltzen, ikertzaileendako ez bada». 

Darricauren beste helburu bat, harpeak artearen bizilekua izana direla gogoraraztea. «Gaur egun ikusten diren marrazkiak aski xumeak iduritzen ahal zaizkigu guri. Baina garai arte obrak dira», azpimarratu du emakumeak. Joan den udan, indusketak egin zituen ikerlari gazte talde batek. Xirula franko aurkitu zituzten leizeetan, hezurretan zizelkaturik. «Horiek ere artegintzaren lekukoak dira». 

Ildo beretik, hainbat ikusgarri emanak izan dira Otsozelaiko harpean. Txalapartak, kobazuloaren oihartzunean, soinu paregabea eskaintzen omen du. Itxaro Bordak ere testu bat idatzi zuen Neanderthalgo gizakiaz, eta irakurketa bat, musikak lagundurik, antolatu zuten. Beñat Axiari ala Txomin Hegi bezalako artistentzat, inspirazio iturri omen dira harpeak. 

Darricau familiak ez du turismo gune arrunta bilakarazi nahi, beraz, naturaren oparia. «Zentzurik ez luke. Gure arbasoen leku garrantzitsuak zirela leize horiek jendea ohartarazi nahi genuke», adierazi du Darricauk. «Jende gehiegi ez denean, isiltasunean begiratzen ahal dira bazterrak. Eta bakoitza bere buruarekin hasten da hizketan, bakoitza bere sustraiak karrakatuz, gizakia nondik datorren jakiteko. Baina filosofia horretan sartzeko, ez da historiaurre garaiko amorratua izan behar! Ikerlariek ez dute berdin ikusten leku hau». 

Baxenabarreko barrena beiratzeko hor da Darricau familia. «Belaunaldiz belaunaldi, Euskal Herriko eskualde hau leizeek biziaraziko, eta salbatuko dutela zin egin dugu». 

 

Jakingarriak 

Ordutegia 

Martxoa eta azaroa bitartean zabaldua, udan 10:00 18:00 bitartean; bestela, arratsaldez bakarrik. Azarotik goiti, aitzinetik deituz bisitatzen ahal dira harpeak. Jende gutxiago ibiltzen da orduan, beraz lagunen artean joateko sasoi paregabea. (0033) (0) 5 59-29 64 72. 

Nola iritsi. 

Baionatik: Kanbora doan bidea hartu, D932. Kanbon, Hazparneko norabidea segitu, D22 bidetik. Hazparnen, bi norabide posible dira. Lehena, Aiherran barna, Izturitzera heltzen da D10 eta D251 bideetatik. Hortik hurbil dago Donamartiri. Bigarren aukera Lekuinera joanez da. D22 bidea segituz, Doneztebera iristen da, eta hortik gertu dago Donamartiri. 

Donibane Garazitik: Donazaharreko norabidea hartu, D933 bidea. Donazaharre pasatu, eta Lakarreraino joan.Han, Irisarriko norabidea hartu, ezkerretara, D22. Irisarrin, joan Iholdira, D8 bidetik. Iholditik, Heletara buruz joan, D245en. Baina Heletara iritsi baino lehen, eskuineko bidea hartu, Doneztebera doana. Hortik hurbil dago Donamartiri. 

Jateko eta lo egiteko lekuak 

Goxoki aterpea. Donamartiriko karrikan dago ostatu bero hau. Eguraldi ederrarekin, kanpoan bazkaldu eta oiloek, antzarek, ahateek eta gatuek egiten dute ongi etorria. Haragi mota guziak prestatzen dituzte, usoak, ahate magretak, behikia... Parrillan ala saltsa finean. Xehetasunak: 0033 (0) 559-29 64 71. Egunero zabaldua. 

Urruti Zaharra etxea. Izturitzen, harpeei hurbil, Erdi Aroko baserri honetan lo egiten ahal da, eta, aitzinetik deituz, afaltzen ahal ere, lekuko mozkinak gozatuz. Udan parkean ibiltzeko aukera, neguan tximiniaren inguruan egoteko aholkua. Xehetasunak: 0033(0)559-29 45 98. 

